
OHR

RS nije dostavila informacije o sudbini Avde Palića

U Rješenju koje je jučer objavila, Komisija za ljudska prava
BiH  je  ustanovila  da  organi  vlasti  RS  nisu  dostavili
informacije  o  sudbini  i  lokaciji  Avde  Palića.  Nakon
razmatranja najnovijih informacija koje je dostavila Vlada RS,
Komisija je zaključila da njena prvobitna Odluka kojom se
zahtijeva od vlasti da dostave sve raspoložive informacije o
ovom slučaju nije ispoštovana. Vlada RS je ignorirala Odluku
Komisije za ljudska prava od 3. oktobra 2005.god., koja je RS
dala  period  od  tri  mjeseca  da  u  potpunosti  ispoštuje  sve
zaključke Komisije za ljudska prava u slučaju Palić.

Visoki predstavnik smatra da neispunjavanje zakonske obaveze
Vlade RS prema Komisiji za ljudska prava predstavlja krajnje
ozbiljnu  stvar.  Neispunjavanje  osnovne  ljudske  obaveze  od
strane vlasti prema gospođi Palić – koja je provela više od
deset  godina  pokušavajući  da  sazna  šta  se  desilo  njenom
suprugu – je sramotno. Došlo je do smišljenog opstruiranja
pravde,  zbog  čega  su  informacije  poput  onih  do  kojih  je
uspješno  došla  Komisija  za  Srebrenicu  prikrivene.  Ovo  je
neprihvatljivo. 

Visoki  predstavnik  će  se  kasnije  tokom  dana  susresti  sa

gospođom  Palić  i  potom  će  odlučiti  koje  mjere  da  poduzme
protiv  onih  koji  nisu  osigurali  da  Vlada  RS  ispuni  svoje
zakonske obaveze.

Visoki predstavnik će sutra posjetiti prostorije agencije SIPA

Visoki predstavnik će sutra posjetiti agenciju SIPA na njenoj
trenutnoj privremenoj lokaciji u zgradi “Zraka” u Sarajevu.
Visoki predstavnik će se sastati sa zvaničnicima SIPA agencije
i razgovarati o njihovoj ulozi u kojoj predvode BiH u njenoj
borbi protiv organiziranog kriminala, međunarodnog terorizma,
i ilegalne imigracije. Kao što znate, SIPA je državna agencija
za  provođenje  zakona  koja  ima  mandat  da  rješava  pitanja
najozbiljnijeg kriminala sa kojim se BiH suočava.

SIPA se još uvijek nalazi u privremenim prostorijama jer je
pitanje njenog stalnog smještaja predmet političkih previranja
od jula 2003.god. Zgrada Zraka je predmet pravnog spora a same
prostorije su neadekvatne za operativnu policijsku agenciju.

Kontinuirano nepostizanje sporazuma unutar Vijeća ministara o
odgovarajućim prostorijama utiče na mogućnost Agencije da radi
punim kapacitetima – a ovo je od suštinskog značaja ukoliko
SIPA želi biti u mogućnosti da na efikasan način pruži potporu
bh. pravosuđu, te  odigra svoju punu ulogu u borbi protiv
organiziranog kriminala.

Visoki predstavnik će dati kratku izjavu u zgradi “Zraka”
sutra – nakon sastanka sa zvaničnicima SIPA agencije. Kasnije
tokom  dana,  objavit  ćemo  obavještenje  za  medije  sa  svim
detaljima vezanim za ovu posjetu.     

 

OSCE

Dvije trećine bosanskohercegovačkih građana podržava reformu
obrazovanja na koju su se obavezale vlasti ove države

Misija  OSCE-a  u  Bosni  i  Hercegovini  nedavno  je  provela



istraživanje o mišljenju javnosti o reformi obrazovanja u BiH.
Podaci  pokazuju  da  68%  ispitanika  vjeruje  da  bi  trebalo
postojati ministarstvo obrazovanja na državnom nivou, koje bi
bilo garant istih obrazovnih standarda i normi širom BiH; 76%
vjeruje  kako  bi  djeca  različitih  nacionalnosti  trebala
pohađati zajedničku školu; 70% vjeruje kako bi djeca trebala
učiti historiju i književnost svih konstitutivnih naroda, kao
i  drugih  naroda  koji  žive  u  BiH;  67%  vjeruje  da  je
neprihvatljivo da jezik na kome se nastava izvodi predstavlja
prepreku za djecu da zajedno pohađaju nastavu. 

Misija OSCE-a u Bosni i Hercegovini nalazi da su ovi rezultati
ohrabrujući i poticajni. Ipak, u isto vrijeme, oni potcrtavaju
tužnu činjenicu da skoro dvije trećine građana ove države – a
procent  je  skoro  isti  kod  sva  tri  konstitutivna  naroda  –
podržava reformu na koju su se obavezale vlasti ove države,
ali koju do sada nisu u značajnoj mjeri izvršili. Ipak, nije
suviše kasno za stvaranje sistema obrazovanja, u skladu sa
željama građana i obavezama koje su preuzele vlasti Bosne i
Hercegovine.  Pozivamo  sve  političke  lidere  ove  države  da
ispune svoje obaveze, kako se ne bi gubilo dragocjeno vrijeme
potrebno za reformu obrazovanja. 

 

EUPM

Nije bilo izjava.

 

EUFOR

45. sastanak Zajedničke vojne komisije

EUFOR će danas održati 45. sastanak Zajedničke vojne komisije
sa visokim dužnosnicima Oružanih snaga i Ministarstva odbrane
Bosne i Hercegovine. Sastanak će se održati u bazi Butmir.

Zajednička  vojna  komisija  je  centralno  vojno  tijelo  koje



razmatra sva vojna pitanja u Bosni i Hercegovini. Na današnjem
sastanku,  komandant  EUFOR-a  će  potpisnicima  Daytonskog
mirovnog sporazuma uručiti svoja Uputstva Stranama.

Glavna pitanja koja će se razmatrati na sastanku su prijenos
nadležnosti za vojna pitanja u BiH na jedinstveno Ministarstvo
odbrane i jednu oružanu silu, koji funkcioniraju pod punom
komandom  i  kontrolom  sa  državnog  nivoa,  i  prijenos
odgovornosti i aktivnosti u domenu zajedničkih vojnih poslova
na te organe.

Na sastanku će se, takodjer, razgovarati i o nadležnostima nad
vojnim  lokacijama,  propisima  za  nošenje  oružja,  kontroli
kretanja i postupku izdavanja odobrenja za kretanje, obuci i
operacijama,  zračnoj  kontroli,  Oružanim  snagama  BiH  u
demokratskom društvu, te o akreditiranju Oružanih snaga BiH za
poslove  deminiranja  i  uklanjanja  neeksplodiranih  ubojnih
sredstava.

Diskusija  o  navedenim  temama  će  dovesti  do  toga  da
Ministarstvo odbrane i Oružane snage BiH tokom naredne godine
u svoju nadležnost preuzmu veći broj poslova koje je do sada
obavljao EUFOR.

Detaljnije  informacije  u  vezi  Uputstava  Stranama  mogu  se
dobiti od Ministarstva odbrane BiH, a fotografije sa današnjeg
sastanka zajedničke vojne komisije bit će dostupne medijima
danas poslijepodne.


